Vinnuaðstaða grunnskólanemenda bágborin 

Jónina Sigurðardóttir Iðjuþjálfi

Skólahúsgögn og grunnskólanemendur

-Rannsókn á hvernig skólahúsgögn henta

grunnskólanemendum á Norðurlandi eystra-

Rannsókn þessi var unnin sem BS.c- lokaverkefni í iðjuþjálfun við Háskólann á Akureyri, vorið 2001. Verkefnið unnu þær Jónína Sigurðardóttir og Kristbjörg Rán Valgarðsdóttir. Leiðbeinandi var Kristjana Fenger, lektor við Háskólann á Akureyri.

Rekstur grunnskólans hefur færst að hluta frá ríki til sveitarfélaga, slíkt einfaldar stjórnun og yfirsýn mála er varðar grunnskólanemendur og þarfir þeirra. Almennt er lítið hugað að vinnuumhverfi grunnskólanemenda. Slæm vinnuaðstaða getur haft í för með sér ýmis álagseinkenni sem dregið geta úr námsgetu og jafnvel úr mannauði Íslands til framtíðar. Ýmsar kenningar eru til um vinnuaðstöðu en möguleiki til hreyfanleika í setstöðu er nú í hávegum hafður af kennimönnum, en sú er ekki raunin í skólum landsins. Enginn virðist sinna eftirlitsskyldu með vinnuumhverfi barna, né vera ráðinn til grunnskólans til að kenna þeim og fræða um setstöðu og mikilvægi þess að huga að þeim málum. Iðjuþjálfar eru fagstétt sem hafa kunnáttu og leikni til að sinna því starfi.

Tilgangur rannsóknar

Tilgangur rannsóknarinnar var tvíþættur, kanna hvernig skólahúsgögn í grunnskólum á Norðurlandi eystra henti nemendum og hvort þörf sé á að ráða heilbrigðisstarfsmann með sérþekkingu á vinnuvistfræði, svo sem iðjuþjálfa, til starfa innan grunnskólanna. 

Gildi fyrir samfélagið
Rannsóknin getur nýst öllum starfandi iðjuþjálfum sem láta sig varða heilsu og vellíðan einstaklingsins. Rannsóknin nýtist ekki eingöngu iðjuþjálfum og öðrum heilbrigðisfagstéttum heldur má segja að hún nýtist þjóðfélaginu í heild þ.e. nemendum og öllum þeim sem tengjast grunnskólum, skólahúsgögnum og börnum/unglingum á einhvern hátt.  

Fræðasýn

Fræðasýn stýrir öllu starfi og rannsóknum iðjuþjálfa. Við gerð þessa verkefnis var Líkanið um iðju mannsins haft til hliðsjónar. Það tekur til samspils einstaklingsins, iðju hans og umhverfis, sem í þessu tilfelli eru gagnvirk áhrif nemanda, náms og skólahúsgagna. Ef hönnun eða stærð skólahúsgagna hentar ekki nemendum þá hefur það áhrif á líðan þeirra og nám. Á sama hátt gera mismunandi aðferðir náms, til dæmis lestur eða skrift, ólíkar kröfur til líkamsbeitingar og sveigjanleika húsgagna. Einnig var stuðst við fræðasýn Lífaflfræði líkansins, en það útskýrir hönnun líkamans til hreyfinga svo sem stoðkerfi, úttaugakerfi, húð, hjarta og æðakerfi. Það tekur einnig til hæfni stoðkerfisins sem liggur að baki allri markvissri hreyfingu við iðju. 
Aðferðafræði

Gögnum var safnað kerfisbundið með magnbundnum aðferðum þar sem gátlisti var hafður til hliðsjónar við mælingar á nemendum og húsgögnum. Gátlistinn var hannaður af rannsakendum og byggist á Lífaflfræði líkaninu. Lýsandi tölfræði var notuð til að fá heildarmynd af úrtakinu
Úrtak

Lagskipt úrtak var valið úr þýði grunnskóla á Norðurlandi eystra. Þrír ónefndir skólar lentu í úrtakinu. Síðan voru dregnir þrír bekkir (1., 6. og 10. bekkur) úr hverjum skóla og voru alls 173 nemendur í úrtakinu. Skipting milli bekkja var eftirfarandi: 43 (27%) nemendur í 1. bekk, 66 (41%) í 6. bekk og 52 (32%) í 10. Bekk. Hlutfall milli kynja skiptist þannig að drengir voru 86 (53%) og stúlkur 75 (47%).

Niðurstöður

Hvernig henta skólahúsgögn grunnskólanemendum á Norðurlandi eystra?

Skólahúsgögnin í þeim skólum sem rannsakendur fóru í, voru afar mismunandi að gerð og lögun. Um 70% nemenda voru með óstillanleg borð. Um 90% nemenda sátu í óstillanlegum stólum. Einungis einn bekkur var með fjölstillanleg skólahúsgögn (eru auðstillanleg án notkunar verkfæra).  

Rannsóknin leiddi í ljós að fæst þessara húsgagna voru rétt stillt. Þar sem mismunur á hæð nemenda í bekkjunum var allt að 33 cm má draga þá ályktun að talsvert vanti upp á að skólahúsgögnin henti hverjum og einum nemanda. 

Í rannsókninni voru skoðaðir ýmsir þættir í vinnuaðstöðu grunnskólanemenda sem lúta að setstöðu og líkamsbeitingu. Auk þess sem rannsakendur könnuðu hversu margir nemendur væru með alla þætti vinnuaðstöðunnar jafna viðmiðunarmörkum.

Mynd 1. Heildarfjöldi nemenda með borðhæð undir, jafnt eða yfir viðmiðunarmörkum.

Á mynd 1 sést að rúmlega 20% nemenda eru með borðið í réttri hæð (jafnt viðmiðunarmörkum). Rúmlega 71% grunnskólanemenda voru með of lágt borð (undir viðmiðunarmörkum) og þurfa þeir því að bogra við iðju sína. Ríflega 6% nemenda voru með of hátt borð (yfir viðmiðunarmörkum). Þar sem um var að ræða faststillanleg borð (hæðarstillanleg með töppum) virtist hending ráða í hvaða stillingu borðið var. Sem dæmi má nefna að oft voru háir nemendur með lægri borð en þeir lægstu, og öfugt, innan sama bekkjar.

Mynd 2. Nemendur, með fjölstillanleg skólahúsgögn, með borðhæð undir, jafnt eða yfir viðmiðunarmörkum.

Fjölstillanlegu húsgögnin voru í meginatriðum ekki stillt eftir þörfum hvers nemanda og var lítill hluti borðanna í æskilegri hæð. Á mynd 2 sést að tæplega 74% nemenda voru ýmist með borðin of hátt (yfir viðmiðunarmörkum) eða lágt stillt (undir viðmiðunarmörkum) og einungis um 27% voru með þau rétt stillt (jafnt viðmiðunarmörkum).

Mynd 3. Heildarfjöldi nemenda sem sátu í stólhæð undir, jafnt eða yfir viðmiðunarmörkum.

Mynd 3 sýnir að rúmlega 90% nemenda voru með of háan stól (yfir viðmiðunarmörkum) og náðu þannig ekki með iljar að gólfi/fótslá til að finna stöðugleika. Fjarlægð frá iljum að gólfi/fótslá var allt að 16 cm. Mjög fáir nemendur voru með rétta stólhæð (jafnt viðmiðunarmörkum).

Mynd 4. Nemendur, með fjölstillanleg skólahúsgögn, sem sátu í stólhæð 

undir, jafnt eða yfir viðmiðunarmörkum.

Á mynd 4 má sjá að rúmlega 68% nemenda með fjölstillanleg skólahúsgögn sátu í of hátt stilltum stól (yfir viðmiðunarmörkum). Um 26% nemenda voru með stólinn of lágt stilltan (undir viðmiðunarmörkum) og einungis rúmlega 5% voru með hann rétt stilltan (jafnt viðmiðunarmörkum).

[image: image5.emf]68%

32%

Já

Nei


Mynd 5. Heildarfjöldi nemenda með stuðning stólbaks við mjóbak.

Mynd 5 sýnir að um 2/3 hlutar grunnskólanemendanna voru með bakstuðning við mjóbak og um þriðjungur var með hann of háan eða of lágan.

Mynd 6. Heildarfjöldi nemenda með rétta dýpt á stólsetu.

Á mynd 6 má sjá að einungis einn nemandi (0,6%) var með rétta dýpt á stólsetu. 

Mynd 7. Heildarfjöldi nemenda sem bjó við góða vinnuaðstöðu.

Rannsakendur könnuðu það hversu margir nemendur væru með alla ofangreinda þætti (mynd 1-6) í lagi. Enginn af þeim 161 nemenda sem rannsóknin náði til uppfylltu þessar kröfur.

Er þörf á að ráða heilbrigðisstarfsmann með sérþekkingu á vinnuvistfræði, s.s. iðjuþjálfa, til starfa innan grunnskólanna?

Miðað við niðurstöður rannsóknarinnar þá gæti ráðning fagaðila, eins og t.d. iðjuþjálfa, innan grunnskólanna hækkað hlutfall þeirra sem búa við góða vinnuaðstöðu. Starfsvið fagaðilans innan grunnskólans gæti m.a. verið ráðgjöf og kennsla varðandi hvað beri að hafa í huga við stillingu skólahúsgagna, en slík ráðgjöf krefst fagþekkingar á sviði vinnuvisfræðinnar. 
Samantekt

Sjá má að nemendur bjuggu ekki við vinnuaðstöðu sem stenst vinnuvistfræðilegar hugmyndir um slíkt og má ætla út frá því að ástandið sé svipað í öðrum skólum á landinu. Ráðning fagaðila innan grunnskólanna ætti að vera þjóðhagslega hagkvæm þar sem verið er að fjárfesta í heilsu og vellíðan einstaklingsins, hún getur skilað sér í framtíðinni með minni lækniskostnaði, betri líkamsbeitingu, auknum afköstum og betri líðan. Hentug skólahúsgögn og fræðsla um góð vinnubrögð er gott veganesti fyrir nemendur. Nemandi sem hefur lært að temja sér góða líkamsbeitingu í upphafi skólagöngu kemur til með að búa að henni alla sína tíð. Við teljum það tímabært að lögum um sérfræðiþjónustu fagaðila sé framfylgt og fenginn verði heilbrigðisstarfsmaður, s.s. iðjuþjálfi, með sérþekkingu á vinnuvistfræði til starfa innan grunnskólanna.

Jónína Sigurðardóttir,

iðjuþjálfi á Æfingastöð Styrktarfélags lamaðra og fatlaðra.

